
Sent í umsagnargátt Alþingis

Efni: Umsögn embættis landlæknis vegna frumvarps um breytingu á lögum um atvinnu- 
réttindi útlendinga nr. 97/2002 (útgáfa dvalar- og atvinnuleyfa)

Vísað er til erindis nefnda- og greiningarsviðs Alþingis frá 20. janúar sl., þar sem embætti 
landlæknis var boðið að veita umsögn um mál nr. 316, er varðar fyrirhugaðar breytingar á 
lögum um atvinnuréttindi útlendinga.

Embætti landlæknis styður almennt aðgerðir sem miða að aukinni skilvirkni við útgáfu dvalar- 
og atvinnuleyfa, sem og aðrar ráðstafanir sem styðja við markmið um manneskjulega, 
gagnsæja og nútímalega málsmeðferð innan stjórnsýslunnar. Slíkar aðgerðir eru að mati 
embættisins ekki einungis umsækjendum um rétt til atvinnu hér á landi til hagsbóta, heldur 
þjóna þær jafnframt hagsmunum samfélagsins í heild.

Embætti landlæknis gerir í umsögn þessari ekki athugasemdir við einstaka greinar frum- 
varpsins heldur lýtur hún eingöngu að áhyggjum embættisins af því að fyrirhugaðar breytingar 
kunni að hafa veruleg og neikvæð áhrif á mönnun heilbrigðisstofnana.

Ísland telst til norrænna velferðarsamfélaga sem búa við sérstöðu á heimsvísu hvað varðar 
jafnt aðgengi íbúa að heilbrigðisþjónustu. Undirstaða slíks velferðarkerfis er vel menntað 
heilbrigðisstarfsfólks með starfsleyfi landlæknis. Skortur á heilbrigðisstarfsfólki er ein stærsta 
áskorun sem heilbrigðiskerfið stendur frammi fyrir og hefur verið meðal forgangsmála 
heilbrigðisráðuneytisins um árabil.

Til að tryggja nauðsynlega mönnun í heilbrigðisþjónustu til framtíðar þarf að tryggja nægt 
framboð heilbrigðisstarfsfólks, en mönnun heilbrigðisstofnana um allt land byggir í auknum 
mæli á starfskrafti erlendra starfsmanna. Brýnt er að tryggja að fyrirhugaðar breytingar á 
lögum um atvinnuréttindi útlendinga hafi ekki neikvæð áhrif á mönnun heilbrigðisstofnana, 
heldur samræmist mannaflaþörf heilbrigðiskerfisins, meðal annars með hliðsjón af skýrslu 
heilbrigðisráðuneytisins um mönnunarstefnu í heilbrigðisþjónustu til ársins 2030.

F.h. embættis landlæknis,

Ingibjörg Lárusdóttir lögfræðingur 
svið eftirlits og gæða heilbrigðisþjónustu
Sjá rafræna undirritun á næstu blaðsíðu.

